
Аднак усе яны плоцяць рынкавую 
цану — 500 фунтаў. Пра людзей, 
якія гатовы плаціць больш, можна 
сказаць, што яны атрымліваюць 
дадатковую карыснасць, за якую ім 
не трэба было плаціць. І толькі 
стотысячны пакупнік атрымлівае 
карыснасць роўную цане. Такім 

чынам, уся плошча вышэй лініі 
цаны і ніжэй крывой попыту — 
гэта лішак карыснасці, атрыманы 
спажыўцамі, але не куплены.  Гэта 
называецца "дадатковая выгада 
спажыўца". 

Зноў жа гэта можа здацца даволі абстрактнай канцэпцыяй, але, як 
мы ўбачым, яна мае важны сэнс для маркетынгу тавараў (гл. у 
раздзеле 18). Мы таксама ўбачым, што гэты аналіз сустракаецца ў 
тэорыі вытворчасці. 

Мы скончылі разгляд тэорыі попыту. Пазней мы вернемся да 
вымярэння попыту і прапановы і аналізу рынкавых зменаў. 

ВЫСНОВЫ 

1. Крывая рынкавага попыту — гарызантальнае сумаванне 
крывых попыту індывідаў. 

2. Цана — асноўная дэтэрмінанта попыту і аснова першага закону 
попыту. 

3. Ёсць тры выняткі з першага закону попыту: 
а) тавары, патрабаваныя з прычыны іх нізкай цаны; 
б) пры спадзяванні на далейшую змену цаны; і 
в) тавары Гіфена. 
4. Умовамі попыту будуць даход спажыўцоў, цана іншых тавараў 

і іншыя няколькасныя фактары, такія, як рэклама і густы 
спажыўцоў. 

5. Падыход з улікам гранічнай карыснасці (ці кардынальны 
падыход)    да    попыту    сцвярджае,    што    спажывец    максімізуе

Колькасць патрабаваных відэамагнітафонаў 

(тысячы) 
Мал. 2.18. Дадатковая выгада 

спажыўца Заштрыхаваная плошча 
дэманструе карыснасць, якую 

спажыўцы атрымліваюць, але за якую 
не плоцяць 

Карыснасць, калі гранічная карыснасць прадукту А, падзеленая 
яго цану, роўная гранічнай карыснасці прадукту В, падзеленай н 

яго цану, і г. д. 
6. Падыход крывой індыферэнтнасці (ці ардыналісцкі падыход) 

сцвярджае, што спажывец максімізуе карыснасць, калі гранічная 
норма індывідуальнай  замены роўная параўнальнай цане 

прадуктаў.- 
7.  Аналіз крывой  індыферэнтнасці можа быць выкарыстаны 

для тлумачэння эфектаў цаны і даходу, а таксама — для паказу 
адхіленняў крывой попыту. 
8. Тэорыя выяўленай перавагі  —  спроба растлумачыць 

паводзіны спажыўца без неабходнасці вымяраць карыснасць. 
9.   Дадатковая  выгада  спажыўца   —   дадатковая  карыснасць, 
якую атрымлівае спажывец, не плоцячы за яе. 
Пытанні 

1. Разгледзьце фактары, якія вызначаюць попыт на: 
а) летні адпачынак; 
б) грамадскі транспарт. 
2. Растлумачце парадокс Гіфена і вызначце, пры якіх умовах вы 

можаце знайсці яго ў сучасным свеце. 
3. Пастаўце наступныя тавары адпаведна іх рэагаванню на рост 

даходу: каляровыя тэлевізары; бензін; віно; цыгарэты; бульба; 
ялавічына; канікулярныя   падарожжы; соль. 

4. Дапусцім, што сям'я мае тыднёвы бюджэт 240 фунтаў і выбар 
толькі з двух тавараў, якія каштуюць адпаведна 12 і 8 фунтаў. 

а) Пабудуйце бюджэтную лінію сям'і. 
б) Пакажыце эфект цаны тавару, якая вырастае з 12 да 20 фунтаў. 
в) У першаснай сітуацыі пакажыце эфект росту сямейнага даходу 
да 360 фунтаў. 
5. Калі даследнік хоча пазбегнуць элемента суб'ектывізму У 

падыходзе да гранічнай карыснасці і аналізе крывой 
індыферэнтнасці, то як пацвердзіць першы закон попыту, у тым 
ліку і вытлумачэнне эфекту цаны і эфекту даходу? 

6. Разгледзьце мал. 2.14, які паказвае адхіленне нармальнай 
крывой попыту, і пакажыце, як зменлівая крывая попыту для 
тавараў Гіфена можа быць выведзена з мал. 2.16. 

7. Апішыце і растлумачце ўмовы раўнавагі д,ля спажыўца пры 
пэўным даходзе і параўнальных цэнах. Пачынаючы з раўнавагі, 
якой будзе рэакцыя спажыўца на: 
 а) рост цаны аднаго тавару? 
 б) рост роўню цэнаў пры нязменным даходзе спажыўца? 
[ЗП] 

 
Пытанні паводле інфармацыі A 
МАКСІМІЗАЦЫЯ КАРЫСНАСЦІ 

Разгледзьце   лічбы   карыснасці   ў   табл.   2.4   і   адкажыце   
на пытанні. 

 
 

Табліца 2.4 

Схемы агульнай карыснасці 
спажытыя прадукты, 
кг 

Сыр (2 фунты за 1 
кг) 

Рыба (4 фунты за 1 
кг) 

Мяса (5 фунтаў за 1 
кг) 

Агульная атрыманая карыснасць 
 

 

 
 
 
 
 
 
 
 

 а) Дапусцім, што бедная сям'я мае бюджэт 10 
фунтаў, які яна хоча цалкам выдаткаваць, але для куплі ёсць толькі 
сыр. Колькі кілаграмаў сыру яна купіць і чаму? Падлічыце, якой 
будзе дадатковая выгада спажыўца пры гэтых умовах. 

б)  Багацейшая сям'я мае бюджэт 34 фунты і ўсе тры прадукты 
Для куплі. Растлумачце, як яна размяркуе свае выдаткі пры ўмове, 
што хоча патраціць усе грошы. (Падказка: памятайце пра ўмову 
раўнавагі для спажыўца пры кардыналісцкім падыходзе.) 

в) Ці заўважылі вы нешта незвычайнае ў схеме карыснасці 
сыру абгрунтуйце свой адказ.  

 
 

Пытанні паводле інфармацыі Б 
ВЫДАТКІ СПАЖЫЎЦА 

Вывучыце інфармацыю на мал. 2.19. На ім паказаны індэкс 
продажу розных катэгорыяў хатніх тавараў і паслугаў. Там ёсць 
таксама агульныя выдаткі спажыўца. Усе лічбы ў рэальным 
вызначэнні. 

 
111,1        і1 ' _ '     ' 

1 7 
2 13 
3 17 
4 20,5 
5 22 
6 25 
7    26 

8 16 
16 29 
21 41 
25 51 
28,5 59 
31,25 65 
33,5      68 

1. Апішыце сістэму выдаткаў, якую паказвае графік. 
2. Выкарыстайце гэтую інфармацыю, каб пракаментаваць. 

канцэпцыю эластычнасці попыту  залежна ад даходу. 
3. Дапусцім, што ў 1978 годзе індэкс продажу тытуню быў 100, а 

ў 1979 годзе — 97. Далей дапусцім, што індэкс асабістага даходу 
спажыўца пасля выплаты падаткаў вырас за гэтыя гады з 108 да 
110. Абапіраючыся на гэтую інфармацыю, вылічыце эластычнасць 
попыту на тытунь залежна ад даходу. Ці сведчыць ваш адказ, што 
тытунь — тавар ніжэйшы, або вынік вашых падлікаў тлумачыцца 
неяк інакш? 

4. Якім будзе ўплыў на індэкс тытуню, калі міністр фінансаў 
падвысіць падатак на цыгарэты? 

5. Якімі прычынамі тлумачыцца вялікі рост індэкса продажу 
тавараў доўгачасовага карыстання? 

Раздзел 10 

ЭЛАСТЫЧНАСЦЬ ПОПЫТУ IПРАПАНОВЫ 

 

Кожная рэч, якую я ведаю, мае меру. 
Чосэр 

УВОДЗІНЫ 

У папярэдніх раздзелах мы разглядалі, як попыт і прапанова 
вызначаюць цэны. Першы закон попыту, напрыклад, кажа нам, што 
калі мы знізім цану тавару, пры нязменнасці ўсіх іншых фактараў, 
то попыт павялічыцца. У гэтым раздзеле мы хочам вызначыць 
колькасна гэтыя змены. 

Усе ведаюць, што калі бывае перавытворчасць тавару, яго цана 
звычайна падае. Яшчэ ў XVII стагоддзі Грэгары Кінг (Gregory King), 
ангельскі даследнік праблемаў насельніцтва, заўважыў, што калі 
быў добры ўраджай, дык не толькі зніжаліся цэны, але і фермеры 
зараблялі менш (гл. у раздзеле 12). Кінг, сам таго не ведаючы, 
каментаваў выкарыстанне прынцыпу эластычнасці попыту. 

ЭЛАСТЫЧНАСЦЬ ПОПЫТУ 

АЗНАЧЭННЕ ЭЛАСТЫЧНАСЦІ ПОПЫТУ. Налічваецца 
некалькі тыпаў эластычнасці. Найбольш важная — эластычнасць 
попыту, якую можна таксама назваць цэнавай эластычнасцю 
попыту, ці ЦЭП. Яе магчыма азначыць так: 
Цэнавая эластычнасць попыту служыць мерай рэагавання 

патрабаванай колькасці тавару на змены яго цаны. 
Няблага запомніць гэтае азначэнне, бо яго можна 

выкарыстоўваць, калі трэба даць азначэнне іншым тыпам 
эластычнасці. 

Такім чынам, эластычнасць — гэта мера рэагавання. Яе 
вымярэнне залежыць ад параўнання працэнтнай змены цаны з 
выніковай   працэнтнай   зменай   патрабаванай   колькасці   тавару.    

Адразу зразумела, што ў адказ на зніжэнне цаны выніковая змена 
патрабаванай колькасці тавару можа быць вялікая ці вельмі 
нязначная. 

Разгледзьце мал. 2.20. У абодвух выпадках цана змянілася 
аднолькава — з 10 да 5 фунтаў, але гэта прывяло да абсалютна 
розных зменаў у патрабаванай колькасці тавару. На (д) патрабаваная 
колькасць тавару значна павялічылася — з 100 да 300 адзінак, але на 
(б) попыт вырас толькі з 100 да 125 адзінак. Такім чынам, 
аднолькавае працэнтнае зніжэнне цаны выклікала розныя 
працэнтныя змены ў патрабаванай колькасці тавару. Графік (я) 
ілюструе эластычны попыт, бо ён рэагуе на змену цаны, тады як 
графік (6) ілюструе неэластычны попыт, бо ён параўнальна не 
рэагуе на змену цаны. Якая катэгорыя эластычнасці попыту на тавар 
будзе дзейнічаць — залежыць ад тавару. 50%-нае зніжэнне цаны на 
соль, напрыклад, бадай. не заахвоціць людзей бегчы ў краму, але 
50%-нае зніжэнне цаны на аўтамабілі можа спарадзіць чэргі ў 
аўтамагазінах. Памятайце: 

Эластычным ці неэластычным бывае попыт, а не тавар. 

 

КАТЭГОРЫІ ЭЛАСТЫЧНАСЦІ ПОПЫТУ. Існуюць тры 
катэгорыі эластычнасці попыту: эластычны, неэластычны і 
адзінкавы. Пад якую катэгорыю падпадае пэўны попыт, залежыць ад 
параўнальных працэнтных зменаў цаны і патрабаванай колькасці 
тавару, а таксама выніковага ўплыву на сукупны даход. Іх магчыма 
азначыць наступным чынам. 

а) Попыт эластычны, калі працэнтнае зніжэнне цаны выклікае 
вялікі працэнтны рост попыту і павялічвае сукупны даход. 
б) Попыт неэластычны, калі працэнтнае зніжэнне цаны 

выклікае невялікі працэнтны рост попыту і змяншае сукупны 
даход. 
в) Попыт адзінкавы, калі працэнтнае зніжэнне цаны выклікае 

такі самы працэнтны рост попыту і пакідае сукупны даход 
нязменным. 

ЭЛАСТЫЧНАСЦЬ ПОПЫТУ I СУКУПНЫ ДАХОД. 
Прыведзеныя азначэнні катэгорыяў эластычнасці зробяцца больш 
зразумелымі пасля вывучэння мал. 2.21. Сукупны даход, як мы 
памятаем з раздзела 5, заўсёды атрымліваецца памнажэннем цаны 
тавару на патрабаваную колькасць тавару. На графіку (а) мал. 
2.21 можна бачыць, што пры зніжэнні цаны з 5 да 3 фунтаў 
сукупны даход вырастае з 500 да 900 фунтаў. Заштрыхаваны 
прастакутнік А паказвае даход, які быў ахвяраваны зніжэннем 
цаны, але ён значна перакрываецца прастакутнікам В, які азначае 
дадатковы даход ад росту продажу. Гэта, такім чынам, 
эластычны попыт, бо пры зніжэнні цаны расце сукупны даход. 
Адваротны выпадак мы бачым на графіку (б), калі, пры зніжэнні 
цаны са 100 да 50 фунтаў, сукупны даход змяншаецца з 400 да 
250 фунтаў. Тут попыт неэластычны. 

 
Мал. 2.21. Эластычнасць попыту і сукупны даход 

(а) Эластычны попыт. Сукупны даход павялічваецца пры зніжэнні цаны. 
(б) Неэластычны попыт. Сукупны даход змяншаецца пры зніжэнні цаны. 
(в) Адзінкавы попыт. Сукупны даход застаецца нязменным, незалежна ад таго, што 

робіцца з цаной 



188  

На графіку (в) зніжэнне цаны роўнае росту колькасці, і таму, хоць 
цана знізілася з 6 да 2 фунтаў, сукупны даход застаецца нязменным 
— 48 фунтаў. Прастакутнік А роўны прастакутніку В. Тут мы маем 
адзінкавую эластычнасць попыту. Калі вы разгледзіце іншыя пункты 
на крывой попыту графіка (в), то выявіце: што 6 ні рабілася з цаной, 
сукупны даход застаецца такі самы. Графік такога тыпу называецца 
"гіпербала". У крывой ёсць уласцівасць, што кожны прастакутнік, 
накрэслены пад ёю, мае тую самую плошчу (плошча рэпрэзентуе 
сукупны даход); яна называецца "прастакутная гіпербала". Такая 
крывая асімптатычная да восі, г.зн. яна ўсё больш набліжаецца да 
восяў, але ніколі не кранаецца іх. Калі б яна краналася восі, сукупны 
даход упаў бы да нуля і крывая б страціла якасць крывой 
раўнавагавага попыту. 

Пакуль што мы разглядалі эластычнасць попыту пры зніжэнні 
цаны. Што здарыцца, калі мы павысім цану? Адказам будзе: 
дзейнічаюць тыя самыя правілы, толькі ў адваротным кірунку. 
Напрыклад, возьмем выпадак, калі пры зніжэнні цаны сукупны 
даход павялічваецца і попыт эластычны, тады пры росце цаны 
сукупны даход зменшыцца і попыт зноў станецца эластычным. 
Гэтую сітуацыю магчыма коратка апісаць наступным чынам. 
а) Цана зніжаецца  сукупны даход павялічваецца Попыт 

Цана павышаецца  эластычны сукупны даход змяншаецца эластычны 
б) Цана зніжаецца  сукупны даход змяншаецца Попыт 

Цана павышаецца — неэластычны сукупны даход павялічваецца неэластычны 
в) Цана павышаецца — сукупны даход нязменны Попыт 

Цана зніжаецца — адзінкавы сукупны даход нязменны адзінкавы 

Судачыненні паміж зменамі цаны і сукупным даходам, 
безумоўна, жыццёва важныя для арганізацыі бізнесу. Для фірмаў, 
відавочна, вельмі карысна ведаць, што павысіць іх даход — 
павышэнне ці зніжэнне цаны на іх тавары. 

ВЫМЯРЭННЕ ЭЛАСТЫЧНАСЦІ 

Калі вы яшчэ раз паглядзіце на мал. 2.20 і 2.21, то ўбачыце, што 
крывыя эластычнага попыту бліжэй да гарызантальных, тады як 
неэластычныя крывыя вельмі стромкія. Аднак выгляд крывых можа 
быць падманлівы. На мал. 2.20 (гл. у раздзеле 2) мы бачым, што 
абедзве крывыя попыту рэпрэзентуюць тую самую інфармацыю; 
адна з іх стромкая, а другая бліжэй да гарызантальнай проста таму, 
што была змененая шкала. 

Мы ўжо бачылі, што катэгорыю эластычнасці можна больш 
дакладна азначыць пры разглядзе эфекту змены цаны на сукупны 

даход. Гэта, аднак, дае нам толькі тры даволі шырокія 
катэгорыі эластычнасці. Цяпер мы павінны разгледзець 
дакладнае матэматычнае вымярэнне эластычнасці. 

КАЭФІЦЫЕНТ ЭЛАСТЫЧНАСЦІ. Матэматычнае 
вызначэнне эластычнасці называецца каэфіцыентам 
эластычнасці. Ён паўстае пры параўнанні працэнтнай змены 
ў патрабаванай колькасці тавару і працэнтнай змены цаны, ад 
якой залежыць першая. Напрыклад, калі цана пэўнага тавару 
знізілася на 10% і гэта падштурхнула спажыўцоў набыць 
гэтага прадукту на 20% больш, мы скажам, што попыт 
эластычны, бо працэнтная змена ў патрабаванай колькасці 
тавару большая за працэнтную змену цаны, і што яго 
матэматычная ацэнка роўная 2. Да гэтага мы прыходзім, 
дзелячы працэнтную змену патрабаванай колькасці тавару на 
працэнтную змену цаны. 

Мы можам запісаць гэта так: 

ED= (∆Q/Q)/( ∆P/P)=(10/50)/(1/5)=10/50*5/1=1 
 
Каэфіцыент роўны адзінцы, і попыт, такім чынам, адзінкавы. 
Мал. 2.24 паказвае крывую попыту, пабудаваную згодна з 

прыведзенымі вышэй лічбамі. Вы бачыце, што гэта прамая лінія, 
хоць, як мы толькі што паказалі, яна выяўляе ўсе тры катэгорыі 
эластычнасці. Як жа здарылася, што крывая попыту ў форме прамой 
лініі і прытым выяўляе розныя катэгорыі эластычнасці? А здарылася 
так таму, што эластычнасць залежыць не ад формы крывой, а ад 
прапарцыянальных зменаў цаны і патрабаванай колькасці тавару. 
Калі мы знізім цану з 10 да 9 фунтаў, мы змяншаем яе на 10%, але 
калі мы знізім яе з 2 фунтаў да 1, то цяпер змяншаем яе на 50%. 
Аднак улічыце, які ўплыў гэтыя самыя змены ў цане будуць мець на 
патрабаваную колькасць тавару. Зніжэнне цаны з 10 да 9 фунтаў 
павышае попыт з 0 да 10 кілаграмаў. Матэматычна — гэта бясконцы 
рост. Зніжэнне ж цапы з 2 фунтаў да 1 азначае рост попыту з 80 да 
90 кілаграмаў. Гэта рост ўсяго толькі на 12,5%. Такім чынам, калі 
мы рухаемся па крывой попыту ўніз ад пункта A да пункта К, 
прапарцыянальныя змены цаны робяцца большымі, але 
прапарцыянальныя змены патрабаванай колькасці тавару — 
меншымі. 

Мал. 2.24. На адной крывой попыту могуць знаходзіцца ўсе тры катэгорыі эластычнасці 
Значэнне эластычнасці змяншаецца ад бясконцасці ў пункце А праз адзінкавасць у пункце A да 

нуля ў пункце К 

 

Эластычны попыт 

Адзінкавы попыт 

Неэластычны попыт 

►   0 

Эластычнасць попыту будзе змяншацца ўздоўж усёй даўжыні 
кожнай крывой попыту, якая мае форму прамой лініі, што ідзе 
зверху ўніз. Там, дзе лінія кранаецца вертыкальнай восі, 
эластычнасць бясконцая, а там, дзе лінія кранаецца 
гарызантальнай восі, нулявая. 

ЗАЎВАГА НАКОНТ ЗНАЧЭННЯ ЭЛАСТЫЧНАСЦІ. Рост (+) 
цаны выкліча зніжэнне (-) колькасці, і наадварот: зніжэнне (-) цаны 
выкліча рост (+) колькасці. Калі мы падзелім змену колькасці на 
змену цаны, то вынік гэтага заўсёды будзе негатыўны. Чым 
большым робіцца негатыўнае значэнне эластычнасці, тым большай 
будзе эластычнасць. Гэта ўяўляецца даволі нелагічным, таму лічба 
каэфіцыента заўсёды даецца пазітыўная. Гэта робіцца проста: 
адкідаецца знак мінус. Аднак эканамічныя тэксты сярэдняга роўню 
робяць каэфіцыент пазітыўным, ставячы знак мінус перад 
раўнаннем: 

 
Мы вернемся да гэтага пасля, але пакуль што не будзем браць пад 

увагу знак мінус. 

ФАКТАРЫ, ШТО ВЫЗНАЧАЮЦЬ 
ЭЛАСТЫЧНАСЦЬ 

Хоць мы ведаем, як вымяраць эластычнасць, мы яшчэ не 
абмяркоўвалі прычыны таго, чаму некаторыя попыты эластычныя, а 
некаторыя не. Чаму, напрыклад, попыт на пшаніцу вельмі 
неэластычны, тады як попыт на печыва з пшаніцы нашмат больш 
эластычны? Найважнейшыя дэтэрмінанты эластычнасці 
разглядаюцца далей. 

ЛЁГКАСЦЬ ЗАМЕНЫ. Гэта, бадай, самая важная з дэтэрмінантаў 
эластычнасці. Калі мы возьмем, напрыклад, ежу, то убачым, што яна 
мае вельмі неэластычны попыт, але калі мы будзем разглядаць нейкі 
асобны прадукт харчавання, скажам, бісквітныя пірожныя, то 
выявім, што тут эластычнасць попыту нашмат большая. Гэта таму, 
што хоць мы не можам знайсці замену ежы, мы заўсёды можам 
замяніць адзін прадукт харчавання іншым. I таму можам сказаць, 
што: 
Чым большая колькасць заменнікаў прадукту ёсць у 

наяўнасці, тым больш эластычны будзе попыт на яго. 

Натуральна паверыць, што эластычнасць можа вызначацца тым, 
неабходны прадукт ці не. У пэўным сэнсе гэта так. "Самае 
неабходнае" сапраўды мае нізкую эластычнасць попыту. Аднак не 
ўсё тут проста, бо тое, што для аднаго — раскоша, для каго іншага 
можа быць самым неабходным. Напрыклад, тытунь, бадай, не 
"самае неабходнае", аднак для многіх людзей ён менавіта такі, бо 
яму няма замены. 

Ідэя, што эластычнасць вызначаецца неабходнасцю, разбураецца, 
калі мы выяўляем, што попыт на многія прадметы раскошы, 
напрыклад на дыяменты, параўнальна неэластычны. Так што не 
"дарагоўля" вызначае эластычнасць. Свежыя трускалкі, напрыклад, 
якія, вядома, не прэрагатыва мільянераў, маюць параўнальна 
эластычны попыт. Зноў жа — факт, што калі знаходзіцца заменнік, 
прадукт не   "самы неабходны". 

КОЛЬКАСЦЬ ВЫКАРЫСТАННЯЎ. Чым больш сфераў, у якіх 
магчыма выкарыстоўваць тавар, тым больш эластычны попыт 
на яго. 

Гэта таму, што калі тавар магчыма выкарыстоўваць у розных 
сферах, то існуе шмат розных рынкаў, на якіх змены цаны здольныя 
павялічыць іх эфект. Узнікае, такім чынам, шырокая магчымасць 
таго, што на некаторых рынках знойдуцца заменнікі. 
Электрычнасць, напрыклад, можна выкарыстоўваць па-рознаму: для 
абагравання, асвятлення, гатавання ежы ды шмат для чаго яшчэ. 
Рост цаны на электрычнасць можа змусіць карыстальнікаў не толькі 
эканоміць яе для гэтых патрэбаў, але ў некаторых выпадках 
выкарыстоўваць іншыя віды энергіі і паліва. 

ПРАПОРЦЫЯ ДАХОДАЎ, ВЫДАТКАВАНЫХ НА ПРАДУКТ. 
Калі цана пачка запалак паднялася б на 50 %, напрыклад, з 2 да 3 
пені, гэта адштурхнула б вельмі мала пакупнікоў, бо такая сума 
складае мізэрную долю ад іх даходу. Аднак калі 6 цана аўтамабіля 
паднялася з 6000 да 9000 фунтаў, гэта ашаламляльна ўздзейнічала б 
на продаж, а вось у працэнтах тут быў бы зусім малы рост. 

Мы можам сфармуляваць гэты прынцып наступным чынам: 
Чым большая доля даходу адбіваецца ў цане прадукту, тым 

большай будзе эластычнасць попыту. 
Калі мы будзем карыстацца гэтым прынцыпам у дачыненні да 

асобных спажыўцоў, то будзе зразумела, што тыя, хто мае высокія 
даходы, менш адчуваюць змены цэнаў, чым тыя, хто мае нізкія 
даходы. Таксама калі мы возьмем рост нацыянальнага даходу за 
некалькі гадоў, то відавочна, што прадукты, якія менавіта некалькі 



196 

гадоў таму былі раскошай, напрыклад, каляровыя тэлевізары, цяпер 
лічацца многімі "самым неабходным" таварам. Часткова гэта таму, 
што цяпер прадукт рэпрэзентуе значна меншую долю іх даходу. 

ЧАС. Час, што мы разглядаем, таксама адыгрывае ролю ў 
вызначэнні формы крывой попыту. Дапусцім, напрыклад, што цана 
мяса дыспрапарцыянальна вырасла параўнальна з іншымі 
прадуктамі харчавання. Звычкі харчавання, што замацоўваліся 
доўгімі гадамі, цяжка змяніць, але, калі цана будзе заставацца 
высокай, людзі пачнуць шукаць заменнікі. Мы ўжо бачылі гэты 
эфект нядаўна, калі на рынку з'явіліся соевы пратэін і таннае мяса, 
такое, як натуральныя катлеты (гамбургеры). Гэты прынцып мы 
можам сфармуляваць наступным чынам: 
Пасля змены цаны эластычнасць попыту будзе большая ў 

працяглай перспектыве, а не кароткі адрэзак часу. 
Адчувальны гэта эфект ці не, залежыць ад таго, знойдуць 

спажыўцы адпаведныя заменнікі ці не. 
Можна таксама назіраць і адваротны эфект. Дапусцім, напрыклад, 

што рэзка вырасце плата за праезд у цягніку, і насельніцтва адрэагуе 
тым, што будзе карыстацца аўтобусамі, купіць. веласіпеды ці 
вырашыць хадзіць пешшу. Гэта моцная рэакцыя на змену цаны. 
Аднак з цягам часу людзі зразумеюць, што аўтобусы надта 
павольныя, на веласіпедах не заўсёды прыемна ездзіць у дождж, а 
хада вельмі стамляе. І праз нейкі час яны зноў будуць карыстацца 
цягнікамі. У гэтым выпадку мы назіралі б эфект таго, што 
спажыўцы выявілі: замена не самая лепшая, і таму пазней 
эластычнасць зрабілася б меншай. 

ЦАНА ІНШЫХ ТАВАРАЎ. У папярэднім раздзеле было 
растлумачана, як цана на іншыя тавары ўздзейнічае на попыт. Рост 
цаны тавару выкліча рост попыту на заменнікі прадукту і падзенне 
попыту на ягоныя кампаненты. Мы выкарыстаем гэты эфект, каб 
паказаць, што здарыцца з эластычнасцю, калі мы зрушым крывую 
попыту ўправа (ці ўлева, у выпадку зніжэння попыту). Уплыў гэтых 
зрухаў на эластычнасць ілюструе мал. 2.25. 

На абодвух графіках мал. 2.25 можна бачыць рост попыту, які 
зрушыў крывую попыту ўправа. На графіку (а) рух усёй крывой 
управа зменшыў яе эластычнасць. На графіку (б), дзе попыт вырас 
на сталы працэнт (100%) пры ўсякай цане, эластычнасць засталася 
нязменнай. 
Рост (ці зніжэнне) попыту на сталы працэнт пакідае 

эластычнасць нязменнай, але рух управа на фіксаваную 
адлегласць змяншае эластычнасць. 

ТРЫВАЛАСЦЬ. Калі цана на бульбу вырасце, нельга будзе 

з'есці адну і тую ж страву з бульбы двойчы. Аднак калі 
вырасце цана на мэблю, мы паспрабуем зрабіць так, каб 
нашыя сталы і крэслы паслужылі нам даўжэй. Такім чынам, 
мы можам сказаць: 

Чым большую трываласць мае прадукт, тым большай будзе 
эластычнасць попыту на яго. 

СХІЛЬНАСЦЬ. Калі прадукт фармуе схільнасць да яго, 
напрыклад цыгарэты, гэта выкліча зніжэнне эластычнасці 
попыту на яго. 

ЭКАНАМІЧНЫЯ I ЧАЛАВЕЧЫЯ ПРАБЛЕМЫ. Пасля 
вывучэння згаданых дэтэрмінантаў вы можаце ўбачыць, што 
эластычнасць попыту абумоўліваюць многія фактары. Аднак 
калі гэты спіс вывучаць больш падрабязна, можна ўбачыць, 
што амаль усе гэтыя фактары залежаць ад магчымасці 
замены. 

Магчымасць замены абмяжоўваецца як .праблемамі 
попыту, так і прапановы. Па-першае, мы маем чалавечую 
прыроду з яе густамі і схільнасцямі. Тое, што можа быць 
прымальнай заменай для аднаго, можа быць абсалютна 
непрымальным для іншага. Па-другое, існуюць фізічныя і 
эканамічныя праблемы прапановаў у свеце. Напрыклад, у 
1970-х гадах свет перажыў велізарны рост цэнаў на нафту, і, 
хоць знайшліся. заменнікі, аказалася вельмі цяжка правільна 
выкарыстоўваць іх. 

ДУГАВАЯ I КРОПКАВАЯ ЭЛАСТЫЧНАСЦЬ 

АЗНАЧЭННЕ ДУГАВОЙ I КРОПКАВАЙ ЭЛАСТЫЧНАСЦІ. 
Метад падліку эластычнасці, які мы распрацавалі, вымярае тое, што 
вядома як дугавая эластычнасць, г.зн. яна вымярае сярэдняе 
значэнне сегмента (ці дугі) крывой попыту. Гэта праілюстравана на 
мал. 2.26. 
Калі мы паспрабуем вылічыць значэнне 
ЕD у пункце L, зніжаючы цану да пункта М, то 
атрымаем значэнне прамой лініі, 
праведзенай паміж гэтымі двума пунктамі. 3 
мал. 2.26 відаць, што значэнне ЕD, 
вылічанае такім чынам, будзе мяняцца 
залежна ад кірунку і велічыні змены: чым 
большая велічыня змены, 
тым менш дакладным 
будзе адказ. Гэта 
праілюстравана на мал. 
2.27. Калі мы захочам 
мець значэнне ЕD пры 
цане 35 фунтаў і  знізім цану да 30 фунтаў,  то атрымаем такое 
значэнне:   ЕD = 2,50. Калі цана знізіцца да 25 фунтаў, тады ED = 
2,75. А калі мы падлічым значэнне ЕD пры цане 35 фунтаў, 
падняўшы яе да 40, то атрымаем ЕD = 2. 

Недакладнасць адказу зніжаецца пры разглядзе як мага меншай 
змены. Калі мы можам разглядаць нахіл крывой у адным пункце, то 
атрымаем значэнне, вядомае як кропкавая эластычнасць. 
Дугавая эластычнасць — гэта сярэдняе значэнне 

эластычнасці сегмента крывой, тады як кропкавая 
эластычнасць — гэта значэнне ў адным пункце крывой. 

ГРАФІЧНАЕ ВЫМЯРЭННЕ ЭЛАСТЫЧНАСЦІ. Існуе просты 
графічны спосаб для падліку каэфіцыента крывой попыту, якая мае 
форму прамой лініі. Калі мы возьмем якісьці пункт на крывой 
попыту, то значэнне ЕD у ім будзе роўнае даўжыні крывой попыту, 
якая ніжэй гэтага пункта, падзеленай на даўжыню крывой попыту, 
якая вышэй гэтага пункта. Пацверджанне гэтага вы  можаце  бачыць  
на  мал.   2.24.   У  пункце  С  значэнне  будзе: 

 
Колькасць 

Мал. 2.26. Дуга эластычнасці  

Дуга эластычнасці, вымераная ад пункта L, 
дае значэнні прамых лініяў, праведзеных да 
іншых пунктаў на крывой, але не значэнне ў 
пункце L 

КАТЭГОРЫІ ДАХОДНАЙ ЭЛАСТЫЧНАСЦІ. Як было 
растлумачана ў папярэднім раздзеле, попыт можа павышацца ці 
паніжацца, рэагуючы на рост даходу, залежна ад таго, нармальны 
тавар ці ніжэйшы тавар. Попыт на нармальныя тавары расце 
разам з даходам. І, такім чынам, гэта — два пазітыўныя моманты; 
адпаведна значэнне каэфіцыента даходнай эластычнасці будзе 
пазітыўнае. Што да ніжэйшых тавараў, то пры росце даходу 
попыт падае і значэнне каэфіцыента, такім чынам, негатыўнае. 
Існуе трэцяя магчымасць, калі попыт не мяняецца з зменай 
даходу (гл. у раздзеле 9). Тады гаворка ідзе пра нулявую 
даходную эластычнасць. Гэтыя магчымасці праілюстраваны на 
мал. 2.29. (Заўважце: на мал. 2.29 патрабаваная колькасць тавару 
месціцца на вертыкальнай восі, а даход — на гарызантальнай. 
Гэта таму, што мы вярнуліся да правільнай матэматычнай 
працэдуры размяшчэння залежнай зменнай на вертыкальнай восі 
(гл. у раздзеле 2.).) 

Прыгадайце, што цэнавая эластычнасць попыту заўсёды 
негатыўная, але мы звычайна адкідваем знак мінус. Даходная 
эластычнасць можа быць як пазітыўная, так і негатыўная, таму 
вельмі важнае ўказанне на знак (+ ці -), калі выяўляецца значэнне 
каэфіцыента. Пазітыўная даходная эластычнасць можа, у сваю 
чаргу, 



 

Калі мы разглядалі эластычнасць попыту, то зазначылі, 
што адна крывая попыту можа выяўляць усе тры катэгорыі 
эластычнасці. Тое самае і з даходнай эластычнасцю попыту. 
Возьмем такі тавар, як бульба. Калі эканоміка вельмі бедная, 
тады з ростам даходу людзі будуць спажываць больш бульбы, 
і бульба, такім чынам, будзе нармальны тавар. Пры 
далейшым росце даходу людзі будуць купляць таксама іншыя 
прадукты харчавання, каб рабіць стол больш разнастайным, 
попыт на бульбу не зменіцца і мы будзем мець нулявую 
даходную эластычнасць. Калі эканоміка зробіцца багацейшая, 
людзі будуць спажываць столькі мяса і гародніны,  што ім 
спатрэбіцца менш бульбы.  Цяпер мы будзем  мець 

негатыўную 
даходную 
эластычнасць для 
бульбы. Усё гэта 
праілюстравана на 
мал. 2.30. 

ВАЖНАСЦЬ ДАХОДНАЙ ЭЛАСТЫЧНАСЦІ. Эканамічны рост 
падымае даход краіны і звычайна лічыцца добрай з'явай. Аднак 
для тых, хто заняты вытворчасцю тавараў з негатыўнай даходнай 
эластычнасцю, ён будзе азначаць змяншэнне попыту на іх 
прадукцыю. Нават калі мы возьмем прадукты з пазітыўнай 
даходнай эластычнасцю, то заўважым вялікую розніцу ў 
рэагаванні. Напрыклад, хоць попыт на такія тавары, як прадукты 
харчавання і адзенне, можа вырасці з ростам даходу, але вырасце 
ён недастаткова хутка, каб кампенсаваць удасканаленні ў 
вытворчасці, так што вынікам можа быць беспрацоўе для 
некаторых людзей у той ці іншай галіне індустрыі. Хутка растуць 
звычайна тыя галіны індустрыі, што вырабляюць тавары з 
высокаэластычным даходным попытам, такія, як тэлевізары і 
аўтамабілі, як індустрыя адпачынку і турызму. Зніжэнне ж 
нацыянальнага даходу можа часта азначаць хуткае падзенне 
попыту на такія тавары. 

Даходная эластычнасць, такім чынам, вельмі істотна ўплывае на 
размеркаванне рэсурсаў. Мы не павінны здзіўляцца таму, што 
расквітнелыя галіны эканомікі — гэта часта тыя, што звязаны з 
таварамі, якія маюць высокую даходную эластычнасць. Пры спадзе 
вытворчасці ўсё будзе наадварот. 

КРЫЖАВАНАЯ ЭЛАСТЫЧНАСЦЬ ПОПЫТУ 

Попыт на многія тавары часта бывае пад уплывам цаны на іншыя 
прадукты. Гэты стасунак можа быць вызначаны і называецца 
крыжаванай эластычнасцю попыту. 

Крыжаваная эластычнасць попыту выяўляе меру рэагавання 
патрабаванай колькасці аднаго тавару (В) на змены цаны іншага 
тавару (А). 

дзеле 5), і тады адваротна выгнутая крывая прапановы будзе мець 
негатыўную эластычнасць. 

КРЫВЫЯ ПРАПАНОВЫ. Пры вывучэнні крывых попыту мы 
ўстанавілі, што небяспечна выводзіць эластычнасць паводле 
формы крывой. Што да прапановы, то тут усё значна прасцей. 
Усялякая крывая прапановы ў форме прамой лініі, што кранаецца 
вертыкальнай восі, будзе эластычная, а яе значэнне будзе 
знаходзіцца паміж адзінкай і бясконцасцю. Крывая прапановы ў 
форме прамой лініі, што кранаецца гарызантальнай восі, будзе 
неэластычная, а яе значэнне будзе знаходзіцца паміж нулём і 
адзінкай. Усялякая крывая прапановы ў форме прамой лініі, што 
праходзіць праз вугал, будзе мець адзінкавую эластычнасць. 

Такім чынам, на мал. 2.31 S1, як і S2, мае адзінкавую 
эластычнасць. (Гэта таму, што ў кожным пункце крывой 
прапановы Р, Q 

 
Мал. 2.31. Эластычнасць прапановы (а) Эластычная. (6) 

Неэластычная. (в) Адзінкавая 

і ∆Р, ∆Q утвараюць падобныя трохкутнікі з крывой попыту.) Гэта 
магчыма пацвердзіць, эксперыментуючы з крывымі розных 
формаў. Крывыя прапановы больш складаных формаў указваюць 
на праблемы, падобна да крывых попыту. Катэгорыя эластычнасці 
прапановы ў кожным пункце на крывой прапановы можа быць 
вызначана правядзеннем датычнай да пункта на крывой, пра які 
мы хочам даведацца. Калі датычная кранаецца вертыкальнай восі, 
тады прапанова ў гэтым пункце эластычная. Калі ж яна кранаецца 
гарызантальнай восі, як на мал. 2.32, тады прапанова 
неэластычная. 

ВАЖНАСЦЬ    ЭЛАСТЫЧНАСЦІ    ПРАПАНОВЫ.    
Прадпрымальніцкія фірмы, урад і дзяржаўныя карпарацыі вельмі 
цікавяцца 

перыяд мы маем толькі тыя запасы свечак, што ўжо знаходзяцца ў 
крамах. У кароткачасовай перспектыве фабрыкі па вырабе свечак 
могуць працаваць даўжэй, наймаць больш рабочых і г.д. Калі рост 
попыту на свечкі будзе сталы, тады ў доўгачасовай перспектыве 
могуць быць пабудаваныя дадатковыя фабрыкі па вырабе свечак. 

Уплыў перыядаў прапановы на кошты абмяркоўваецца ў раздзеле 
15. 

ПЕРЫЯДЫ ПРАПАНОВЫ I РАЎНАВАГАВАЯ ЦАНА. Калі мы 
прымем маршалаўскія перыяды прапановы, то зможам назіраць за 
імі пры іх уздзеянні на раўнавагавую цану. Мал. 2.33 зроблены 
згодна з аналізам Маршала. Дапусцім, што графік рэпрэзентуе 
рынак свежай рыбы. На кожным графіку разглядаецца эфект аднаго 
і таго ж росту попыту. Гэты рост мог быць выкліканы, напрыклад, 
эпідэміяй яшчуру, якая прымусіла людзей перайсці да спажывання 
рыбы. 

На кожным графіку пункт Е рэпрэзентуе першасную раўнавагу. 
На графіку (а) прапанова рыбы фіксаваная незалежна ад наяўных 
выхадаў у мора. Адзінай рэакцыяй на гэта можа быць толькі рост 
цаны (Е1), але розніцы ў прапанове няма. На графіку (б) рыбная 
прамысловасць адрэагавала падаўжэннем працоўнага дня, 
выкарыстаннем большай колькасці сецяў, наймам большай 
колькасці рыбакоў і інш. Цана зніжаецца з імгненнай Е1 да Е2, бо 
назіраецца пэўнае павелічэнне прапановы. Графік (в) паказвае, што 
адбываецца пры доўгачасовым росце попыту. Цяпер, рэагуючы на 
рост попыту, будуецца больш рыбалавецкіх суднаў (змена 
фіксаваных коштаў) і ў гэтай галіне ўзнікаюць новыя фірмы. У 
выніку цана зніжаецца да Е3 і прапанова значна ўзрастае. Паводле 
Маршала, Е3 большая за Е, г.зн. крывая прапановы выгінаецца 
ўверх. Маршал дапускаў, што пэўная галіна вытворчасці ўжо мела 
прыбытак ад эфектаў маштабу і што ўсякае пашырэнне галіны 
параўнальна з іншымі абумовіць рост сабекошту (гл. у раздзеле 3). 
SL больш эластычная, чым SM ці SS, таму мы можам прыняць, што: 
Эластычнасць прапановы мае тэндэнцыю да росту з цягам 

часу. 
Не трэба думаць, што раўнавагавая цана скача з Е1 да Е2. Гэта 

звычайна паступовы працэс, калі эластычнасць прапановы 
павышаецца з цягам часу. У наступным раздзеле мы будзем 
разглядаць змены попыту і прапановы. Карысна запомніць, што калі 
адбываюцца змены, іх эфект магчыма разбіць на тры фазы, як мы 
тут бачылі. 

Мал. 2.33 Перыяды прапановы (а) Імгненны перыяд. (б) Кароткачасовы 

перыяд. (в) Доўгачасовы перыяд 

ДЭТЭРМІНАНТЫ ЭЛАСТЫЧНАСЦІ ПРАПАНОВЫ. 
Таксама, як у сітуацыі з попытам, ёсць некалькі фактараў, якія 
ўплываюць на эластычнасць прапановы. 
а) Час. Гэта найбольш істотны фактар, і мы бачылі, як 

эластычнасць павышаецца з цягам часу. 
б) Фактарная мабільнасць. Лёгкасць, з якой фактары 

вытворчасці могуць зрушвацца з адной сферы ў іншую, 
паўплывае на эластычнасць прапановы. Чым большы фактар 
мабільнасці, тым большая будзе эластычнасць. 
в) Прыродныя абмежаванні. Законы прыроды абмяжоўваюць 

прапанову. Калі, напрыклад, мы хочам вырабіць больш 
марачнага віна, пройдзе некалькі гадоў, пакуль яно зробіцца 
марачным. 
г) Рызыка. Чым больш ахвотна будуць рызыкаваць 

прадпрымальнікі, тым большая будзе эластычнасць попыту. На 
гэта часткова ўплывае сістэма інтэнсіфікацыі эканомікі. Калі, 
напрыклад, 
гранічны ровень падаткаў вельмі высокі, гэта можа зменшыць 
эластычнасць попыту. 

У гэтым раздзеле мы займаліся тэарэтычнымі аспектамі 
эластычнасці попыту і прапановы. Вы зразумееце, што гэта  
канцэпцыя, якую магчыма шырока выкарыстоўваць. Яе можна 
выкарыстоўваць пры экспарце і імпарце, каб вызначыць уплыў 
абясцэньвання валюты. Міністр фінансаў таксама карыстаецца 
ёю пры вызначэнні роўню ўскосных падаткаў, і, вядома ж, 
фірмам яна таксама жыццёва неабходная пры вызначэнні іх 
цэнавай і вытворчай палітыкі. Вы знойдзеце спасылкі на гэтую 
канцэпцыю ва ўсёй кнізе, і асабліва ў двух наступных раздзелах. 
Таму ўпэўніцеся, што вы добра зразумелі гэты раздзел. 

 ВЫСНОВЫ 

1. Эластычнасць попыту вызначаецца рэагаваннем колькасці 
патрабаванага тавару на змену цаны. Попыт можа быць эластычны, 
неэластычны і адзінкавы — залежна ад таго, павялічвае зніжэнне 
цаны агульны даход, змяншае яго ці пакідае без зменаў. 

2. Усякі каэфіцыент эластычнасці вылічваецца дзяленнем 
працэнтнай змены патрабаванай (ці прапанаванай) колькасці тавару 
на працэнтную змену дэтэрмінанты, якая абумовіла яе (цана, даход, 
цана іншых тавараў). 

3. Эластычнасць попыту вызначаецца ў першую чаргу лёгкасцю 
замены. 

4. Эластычнасць, вылічаная ўздоўж сегмента крывой, называецца 
дугавой эластычнасцю, а эластычнасць, вылічаная ў асобным 
пункце на крывой, — кропкавай эластычнасцю. 

5. Даходная эластычнасць вызначае рэагаванне попыту на змены 
даходу і можа быць пазітыўная, негатыўная і нулявая, залежна ад 
таго, павялічваецца патрабаваная колькасць тавару, зніжаецца ці 
застаецца нязменнай пры росце даходу. 

6. Крыжаваная эластычнасць вызначае рэагаванне патрабаванай 
колькасці аднаго тавару пры зменах цаны іншага. Яна можа быць 
пазітыўная ці негатыўная, залежна ад таго, узаемадапаўняльныя ці 
ўзаемазамяняльныя прадукты. 

7. Эластычнасць прапановы можа быць эластычная, неэластычная 
ці адзінкавая, залежна ад таго, ці павялічваецца следам за ростам 
цаны прапанаваная колькасць тавару на большы, меншы ці адзін і 
той жа працэнт. 

8. Эластычнасць прапановы павышаецца з цягам часу. Гэта можа 
быць прааналізаванае ў трох маршалаўскіх перыядах прапановы — 
імгненным, кароткачасовым і доўгачасовым. 

Пытанні 

1. Растлумачце фактары, што вызначаюць эластычнасць 
прапановы. 

2. Параўнайце рэагаванне попыту першасных тавараў і ўсіх 
іншых тавараў   з улікам змены цэнаў і даходу. 

3. Растлумачце, як ОПЭК выкарыстоўвае веданне эластычнасці 
попыту на нафту. Ацаніце поспехі палітыкі гэтай арганізацыі. 

4. Растлумачце, як значэнне цэнавай эластычнасці паўплывае на 
поспех наступных мерапрыемстваў: 

а) Уладальнікі кінатэатраў павялічылі ўваходную плату, каб 
павялічыць свае прыбыткі. 

б) Дэпартамент лонданскага транспарту знізіў плату за праезд 
у метро, каб прывабіць пасажыраў і павялічыць свае прыбыткі. 

5. Разгледзьце наступную інфармацыю: 
1980  1981   1982 1983  1984  1985   1986 

Даход пасля выплаты падат 
каў пры нязменных цэнах        100,0  98,6   98,4 100,6  103,4  106,1  110,6 
Продаж цыгарэтаў (мільёны) 121,5 120,3 119,1 118,4  115,4  113,6  110,7 

Ці ніжэйшы тавар цыгарэты? Абгрунтуйце свой адказ. Калі б вас 
папрасілі растлумачыць зніжэнне продажу цыгарэтаў, якая 
дадатковая інфармацыя дапамагла б вам? 

6. Разгледзьце ўплыў, які эластычнасць попыту будзе мець на 
ўрадавыя даходы ад падаткаў, калі б урад павысіў падаткі на: 

а) алкагольныя напоі; 
б) відэакасеты. 
7. Калі мы маем такія лінейныя крывыя попыту і прапановы, што 

DD = Y= 100-x     
i 
              SS = Y = 10 +2x 

 
 

якімі будуць ЕD і ЕS пры раўнавагавай цане?  (Памятайце,  што Y —  
гэта цана, а x  колькасць.) 

8. Калі вы зразумелі матэрыял падраздзела па кропкавай 
эластычнасці, выкарыстайце інфармацыю на мал. 2.27 і іншую ў 
гэтым раздзеле, каб пацвердзіць прынцып таго, што ЕD магчыма 
вылічыць па датычнай, праведзенай да пункта на крывой попыту. ЕD 
магчыма вылічыць, падзяліўшы даўжыню датычнай, якая ніжэй 
пункта В, на даўжыню датычнай, якая вышэй гэтага пункта. 
Пацвердзіце, што калі датычная ідзе з Р = 5,056 да Q=4,55, тады ў 
пункце В ED = 2,25. 

 
Пытанні паводле інфармацыі А 
КРАСОЎКІ ВЕЕВОР " 

Інфармацыя ў табл. 2.8 рэпрэзентуе попыт і прапанову красовак 
ВЕЕВОР. 

Табліца 2.8 
 

Цана за пару, Колькасць пар красовак у тыдзень 
фунты Прапанова Попыт 
50,00 20000 1250 
42,50 16250 3125 
35,00 12500 5000 
27,50 8750 6875 
17,50 3750 9375 
12,50 1250 10625 
10,00 0 11250 

Паводле гэтай інфармацыі: 
1. Вызначце раўнавагавую цану і колькасць красовак ВЕЕВОР. 
2. Падлічыце каэфіцыент эластычнасці попыту (ЕD) і прапановы 

(ЕS) пры раўнавагавай цане. 
3. Якой была 6 новая раўнавагавая цана, калі б попыт падняўся на 

50% пры ўсякай цане? 
4. Які каэфіцыент эластычнасці попыту (ЕD) пры старой 

раўнавагавай цане, але на новай крывой попыту? Растлумачце 
сувязь, што назіраецца паміж гэтым значэннем і зНачэннем, якое вы 
вылічылі для пытання 2. 

5. Чаму для вытворцаў ВЕЕВОР карысна ведаць эластычнасць 
попыту на іх прадукцыю? У якіх абставінах веданне значэння 
эластычнасці попыту будзе найбольш карыснае? 

6. Што кажа нам эластычнасць попыту пра параўнальную сілу 
спажыўцоў, прадаўцоў і вытворцаў у пэўных рынкавых сітуацыях? 

7. Размяжуйце кропкавую эластычнасць попыту і дугавую 
эластычнасць попыту. 

Пытанні паводле інфармацыі Б 
ЗМЯНШЭННЕ ПРОДАЖУ АЎТАМАБІЛЯЎ 

Артыкул і табліца на старонках 213 — 214, узятыя з газеты 
Financial Times за 7 чэрвеня 1991 года. 

Карыстаючыся прыведзенай інфармацыяй, адкажыце на 
наступныя пытанні: 

1. Якая кампанія мела найбольшае павелічэнне продажу 
аўтамабіляў, а якая найбольшае змяншэнне? 

2 Што спецыфічнага ў табліцы, якая датычыць аўтамабіляў Lotus? 
Як вы гэта растлумачыце? 

3. У артыкуле гаворыцца пра ўплыў бюджэту на продаж 
аўтамабіляў. 

Як мага паўней растлумачце прыроду ўскосных падаткаў на продаж 
аўтамабіляў. 

4. 3 траўня 1990 года да траўня 1991 года ВГП знізіўся на 3,2% 
у рэальных лічбах. Падлічыце даходную эластычнасць попыту 
на аўтамабілі Rover. 

5. Продаж аўтамабіляў апераджальны ці запознены індыкатар? 
6. Які, па-вашаму, будзе ўплыў працэнтнай стаўкі на продаж 

аўтамабіляў? Абгрунтуйце свой адказ. 
7. Як, па-вашаму, адрэагуюць на гэтыя лічбы вытворцы і 

прадаўцы аўтамабіляў? 
 
ПРОДАЖ НОВЫХ АЎТАМАБІЛЯЎ РЭЗКА СКАРАЧАЕЦЦА 

Кевін Доўн (Kevin Done), карэспандэнт па аўтамабільнай прамысловасці 

 

У Вялікабрытаніі рэзка скараціўся продаж новых аўтамабіляў. Параўнальна з траўнем 
мінулага года продаж скараціўся на 30,9%. Гэта было самае рэзкае скарачэнне за апошнія 
гады эканамічнага спаду. 

Згодна з інфармацыяй Арганізацыі Вытворцаў і Прадаўцоў Аўтамабіляў, у 
Вялікабрытаніі ў гэтым месяцы былі зарэгістраваныя толькі 120162 набытыя аўтамабілі 
параўнальна з 173896 у мінулым годзе. Гэта самы нізкі паказнік продажу з 1975 года. 

Продаж новых аўтамабіляў скарачаўся ўжо на працягу 21 месяца, а попыт у траўні быў 
на 40% меншы, чым попыт у траўні 1989 года. 

Спадар Сайман Фостэр (Simon Foster), дырэктар АВПА, папярэджваў, што агульная 
колькасць прададзеных новых аўтамабіляў ў Вялікабрытаніі не перавысіць у гэтым годзе 
1,65 мільёна. 

Гэта будзе зніжэнне на 17,5% параўнальна з 2 мільёнамі зарэгістраваных новых 
аўтамабіляў ў 1991 годзе і зніжэнне на 28,3%   параўнальна з рэкордным" роўнем — 2,3 
мільёна ў 1989 годзе. 

"Відавочна, што менавіта бюджэт надзвычай негатыўна падзейнічаў на продаж новых 
аўтамабіляў, узмацніўшы і без таго цяжкасці спаду", — сказаў спадар Фостэр. Французскі і 
бельгійскі ўрады зазначылі нядаўна, што плануюць знізіць падаткі на аўтамабілі, а 
Вялікабрытанія рухалася ў адваротным кірунку. 

Агульны падатак на аўтамабілі, 27,3%, быў "вельмі высокі, расчаравальны. Ніводны 
іншы тавар не знае такога падатку", — заявіў спадар Фостэр. 

Колькасць зарэгістраваных новых аўтамабіляў за першыя пяць месяцаў года склала 
703480, што на 23,8% менш, чым за адпаведны перыяд мінулага года. Працягвалася і 
змяншэнне продажу камерцыйных аўтамабіляў. У траўні яно склала 31,7%: было 
зарэгістравана 17358 аўтамабіляў параўнальна з 25395 год гаму. Продаж за першыя пяць 
месяцаў знізіўся на 31,6 %   — да 96815. 

Рэгістрацыя аўтамабіляў у Вялікабрытаніі (студзень—травень 1991) 
 

 Травень 1991 Травень 1990 Студзень — травень Студзень — травень 
    1991 1991 
Аб'ём Змена % Доля % Доля% Аб'ём Змена % Доля % Доля % 

Агульны продаж 120162 -30,9 100,0 100,0 703,480 23,8 100,0 І00„0 
Вырабленыя ў Вялікабрытаніі 54292 -31,0 45,2 45,3 319159 -19,5 45,4 43,0 

Імпарт 65870 -30,8 54,8 54,8 384321 -27,0 54,6 57,0 
Вырабленыя ў Японіі 13449 -41,0 11,2 13,1 80589 -20,0 11,5 10,9 

Група "Форд" 31268 -35,9 26,1 28,0 170395 -28,0 24,2 25,6 
 Форд 30833 -35,8 25,7 27,6 167476 -27,6 23,8 25,0 
 Ягуар 435 -42,9 0,4 0,4 2919 -15,6 0,4 0,6 
Джэнерал Мотарз 19047 -33,8 15,9 16,6 120836 -23,4 17,2 17,1 
— Воксхал 18393 -33,6 15,3 15,9 116239 -23,5 16,5 16,5 
— Лотас 73 -43,4 0,1 0,1 529 +62,3 0,1 0,0 
 Сааб* 581 -39,4 0,5 0,6 4068 -24,8 0,6 0,6 
Роўвер 17360 -27,0 14,5 13,7 106466 -18,3 15,1 14,1 
Група "Пежо" 11145 -21,0 9,3 8,1 70698 -15,6 10,1 9,1 
— Пежо 8524 -11,4 7,1 5,5 49197 -10,9 7,0 6,0 
— Сітраэн 2621 -41,6 2,2 2,6 21,501 -24,7 3,1 3,1 
Група "Фольксваген" 6758 -31,0 5,6 5,6 43743 -26,8 6,2 6,5 

— Фольксваген 5101 -32,9 4,2 4,4 33738 -24,8 4,8 4,9 
 Аўды 1102 -30,6 0,9 0,9 7309 -29,6 1,0 1,1 
 СЕАТ 555 -7,8 0,5 0,4 2696 -10,4 0,4 0,5 
Нісан 5260 -59,3 4,4 7,4 33560 -33,3 4,8 5,5 
Рэно 5796 +7,6 4,8 3,1 25723 -24,6 3,7 3,7 
Вольва 4367 -12,4 3,6 2,9 22102 -29,8 3,1 3,4 
Група "Фіят" 3008 -38,3 2,5 2,8 16658 -38,8 2,4 2,9 
— Фіят 2544 -39,5 2,1 2,4 14137 -11,3 2,0 2,6 
— Ланча 135 -51,4 0,1 0,2 811 -43,4 0,1 0,2 
— Альфа Рамэо 329 -16,9 0,3 0,2 1710 +1,5 0,2 0,2 
Таёта 2758 -15,8 2,3 1,9 15144 -3,1 2,2 1,7 
БМВ 2988 -8,2 2,5 1,9 15540 -19,6 2,2 2,1 
Хонда 1809 -34,5 1,5 1,6 11023 -15,6 1,6 1,4 
МерседэсБэнц 1273 -35,0 1,1 1,1 9774 -20,7 1,4 1,3 

* GM мае 50 % акцыяў Saab Automobile і адміністрацыйнае кіраванне.  
** Улучна з Range Rover . 

Крыніца: Арганізацыя Вытворцаў і Прадаўцоў Аўтамабіляў 

Раздзел 11 РУХ РЫНКАЎ 

Калі мы спрачаемся наконт таго, ці вызначаецца кошт 
карыснасцю або сабекоштам вытворчасці, то з такім 
самым поспехам мы можам спрачацца, рэжа паперу верхняе 
або ніжняе лязо нажніцаў. 

Алфрэд Маршал 
Нават папугая можна зрабіць самым вучоным эканамістам 
у свеце; проста навучыце яго словам "попыт" і "прапанова". 

Ананім 

У папярэдніх раздзелах мы разглядалі фактары, якія вызначаюць 
крывыя попыту і прапановы і фармуюць раўнавагавыя цэны. Цяпер 
мы прааналізуем, як змены попыту і прапановы ўздзейнічаюць на 
рынкавыя цэны. Пачнем з таго, што прыгадаем некаторыя важныя 
моманты. 

ПАУТАРЭННЕ НЕКАТОРЫХ ВАЖНЫХ ІДЭЯЎ 

Тут мы коратка прыгадаем некаторыя асноўныя ідэі, якія 
разглядалі ў папярэдніх раздзелах. Неабходна, каб вы цалкам 
зразумелі іх да таго, як мы пяройдзем да іншай інфармацыі гэтага 
раздзела. 

РАЎНАВАГАВАЯ ЦАНА. Мы атрымліваем яе там, дзе крывая 
попыту перасякае крывую прапановы, і менавіта ў гэтым пункце 
супадаюць жаданні пакупнікоў і прадаўцоў. Раўнавагавыя цэны 
выконваюць таксама важную функцыю размяшчэння і 
размеркавання ў эканоміцы свабоднага прадпрымальніцтва, што 
дапамагае нам атрымаць адказ на пытанні "Што?", "Як?" і "Для 
каго?". Аднак раўнавагавая цана не заўсёдная. Яна трымаецца 
столькі, колькі дзейнічаюць тыя сілы, якія вызначылі яе. Змена 
ўмоваў попыту ці прапановы забяспечыць новую раўнавагавую 
цану. 

Ceteris paribus  
Магчыма прыйсці да пэўнай высновы толькі тады, калі трымацца 

правіла разглядаць усяго адну змену за раз. Бальшыня 
сцверджанняў у мікраэканоміцы мусіць быць з агаворкай: "калі ўсе 
іншыя фактары застаюцца нязменнымі", або ceteris paribus. 

 
 


